
 
 

ᐱᕙᓪᓕᐊᔪᑦ ᑐᓴᕋᑦᓴᑦ 
 

 
ᓯᕗᓕᖅᑎ ᐋᕆᐊᒃ ᐅᖃᓕᒪᓚᐅᖅᑐᖅ ᓯᒪᓐᔅ ᐅᖃᓕᒪᑎᑦᓯᕙᑦᑐᓂ ᑲᓇᑕᒥ 

ᑲᑐᔾᔨᖃᑎᒌᑦᑎᐅᔪᑦ ᐃᓪᓗᕐᔪᐊᖓᓂ 
  
 

ᐃᖃᓗᐃᑦ, ᓄᓇᕗᑦ (ᓄᕕᐱᕆ 4, 2009) - ᓯᕗᓕᖅᑎ ᐄᕙ ᐋᕆᐊᒃ ᐅᖃᓕᒪᓚᐅᖅᑐᖅ ᐃᓄᒋᐊᑦᑐᓄᑦ ᐃᑉᐸᑦᓴᖅ 
ᓵᓚᑦᑕᐅᓐ, ᐳᕆᓐᔅ ᐊᑦᕗᑦ ᐊᐃᓚᓐᒥ, ᐅᖃᐅᓯᖃᓗᐊᖅᑐᓂ ᐱᔭᕆᐊᖏᓐᓂᒃ, ᐃᓱᒫᓘᑎᖏᓐᓂᒃ ᑐᕌᒐᖏᓐᓂᓪᓗ ᓄᓇᕗᑦ ᓯᒪᓐᔅ 
ᐅᖃᓕᒪᑎᑦᓯᕙᑦᑐᓂ ᑲᓇᑕᒥ ᑲᑐᔾᔨᖃᑎᒌᑦᑎᐅᔪᑦ ᐃᓪᓗᕐᔪᐊᖓᓂ. ᓯᕗᓕᖅᑎᐅᑉ ᐅᖃᐅᓯᕆᓚᐅᖅᑕᖏᑦ ᐊᑎᖃᓚᐅᖅᑐᑦ, 
“ᐱᔭᕇᖅᓯᓂᖅ ᑲᓇᑕᐅᑉ ᓄᓇᙳᐊᖓᓂᒃ,” ᑭᐅᔾᔪᑎᖃᖅᑐᓂ ᐅᖃᐅᓯᕆᓚᐅᖅᑕᖏᓐᓄᑦ, ᐃᓄᐃᑦ ᑕᐱᕇᑦ ᑲᓇᑕᒥ 
ᐊᖏᔪᖅᑳᖓᑕ ᒥᐊᓕ ᓴᐃᒪᓐ. 
 

“ᓯᒪᓐᔅ ᐅᖃᓕᒪᑎᑦᓯᓂᐅᕙᑦᑐᑦ ᐱᕕᖃᕐᕕᐅᓚᐅᖅᑐᖅ ᑕᒪᓐᓄᑦ ᒥᐊᓕᓗ ᐃᓄᐃᑦ ᓄᓇᕗᒻᒥᐅᓪᓗ ᓴᙱᔪᒥᒃ 
ᓂᐱᖃᖅᑎᒍᓐᓇᖅᑐᑎᒍ ᑲᓇᑕᓕᒫᒥ ᓈᓚᑦᑕᐅᒍᓐᓇᕐᑐᓄᒃ,” ᐅᖃᖅᓯᒪᔪᖅ ᓯᕗᓕᖅᑎ ᐋᕆᐊᒃ. “ᐊᒥᓲᓂᖅᓴᓄᑦ ᑲᓇᑕᒥᐅᓄᑦ, 
ᐅᑭᐅᖅᑕᖅᑐᒧᑦ ᓂᐅᕐᕈᓚᐅᖅᓯᒪᒐᑎᒃ, ᑕᐃᒪᐃᒻᒪᑦ ᐃᓱᒪᒥᒍᑦ ᑭᓯᐊᓂ ᐊᓯᒥᓂᓪᓗ ᐃᓕᑉᐸᑦᑐᑦ ᓇᒻᒥᓂᖅ ᑕᑯᓯᒪᒐᑎᒃ. 
ᑕᐃᒪᐃᒻᒪᑦ, ᑐᑭᓯᐅᒪᓇᖅᑐᖅ ᓱᒻᒪᑦ ᑐᑭᓯᖃᑦᑕᙱᒻᒪᖔᑕ ᐃᓱᒫᓘᑎᒋᔭᑦᑎᓐᓂᒃ ᑕᒫᓂ,” ᐅᖃᖅᓯᒪᔪᖅ ᓯᕗᓕᖅᑎ ᐋᕆᐊᒃ. 
 

ᓯᕗᓕᖅᑎ ᐋᕆᐊᒃ ᐅᖃᐅᓯᖃᓚᐅᕐᒥᔪᖅ ᑲᓇᑕᐅᑉ ᓄᓇᙳᐊᖓ ᑎᑎᖅᑐᒐᖅᑕᐅᒃᑲᓐᓂᓚᐅᕋᓗᐊᖅᑎᓪᓗᒍ 1999-ᒥ 
ᐃᓚᒋᔭᐅᓕᖅᑐᓂ ᓄᓇᕗᑦ, ᑖᓐᓇ ᐃᖅᑲᐅᒪᓇᖅᓯᒪᔪᖅ ᐱᒋᐊᕈᑎᑐᐃᓐᓇᐅᓚᐅᕐᓂᖓᓂᒃ ᐊᑦᓱᕉᑎᐅᓂᐊᖅᑐᓄᑦ 
ᐱᔭᕇᖅᑕᐅᖁᓪᓗᒍ ᓄᓇᙳᐊᖓ ᑲᓇᑕᒥ. “ᑲᔪᓯᑦᓯᐊᕐᓂᐊᕈᑦᑕ,” ᐅᖃᖅᓯᒪᔪᖅ ᓯᕗᓕᖅᑎ ᐋᕆᐊᒃ, “ᐃᓄᐃᑦ ᐅᑎᖅᑎᑦᓯᒋᐊᓖᑦ 
ᓴᙱᓂᕐᒥᓂᒃ ᐋᖅᑭᑦᓱᐃᒍᓐᓇᖁᓪᓗᒋᑦ ᓄᓇᓕᑦᑎᓐᓂ, ᓄᓇᑦᑎᓐᓂ ᐃᒪᕕᑦᑎᓂᓪᓗ, ᓯᕗᓂᑦᓴᑎᓐᓂᓪᓗ ᐃᓚᒋᔭᐅᑎᓪᓗᑕ 
ᑲᓇᑕᒧᑦ.” 
 

ᐅᖃᓕᒪᑎᓪᓗᒍ, ᓯᕗᓕᖅᑎ ᐋᕆᐊᒃ ᐅᖃᓚᐅᖅᑐᖅ ᓈᓚᑦᑐᓄᑦ ᓄᓇᕗᑦ ᓴᙱᔪᒥᒃ ᐱᒋᐊᕈᑕᐅᓯᒪᓂᖓᓂᒃ 
ᐊᑐᐃᓐᓇᖃᑦᓯᐊᕐᓂᖓᓂᓪᓗ ᓄᓇᕐᔪᐊᒧᑦ: ᓲᕐᓗ, ᓴᓇᐅᒐᓕᕆᓂᖅ ᐃᙱᐅᓯᓕᕆᓂᕐᓗ, ᐅᖃᐅᓯᓕᕆᓂᖅ ᐃᓕᖅᑯᓯᓕᕆᓂᕐᓗ, 
ᐃᓱᒪᒋᔭᖃᕐᓂᖏᓪᓗ ᐊᓯᔾᔨᖅᐸᓪᓕᐊᓂᖓᓂᒃ ᐊᕙᑎᑦᑕ. ᑭᓯᐊᓂᓕ, ᓂᕆᐅᒋᔭᖏᓐᓂᒃ ᐊᐅᓚᑦᓯᑦᓯᐊᖁᔨᓚᐅᕐᒥᔪᖅ. “ᑲᓇᑕ 
ᐊᕐᕌᒍᓂᒃ 142-ᓂᒃ ᐱᓕᕆᐊᖑᓯᒪᒻᒪᑦ ᐊᑲᐅᙱᓕᐅᕈᑎᖏᓐᓂᒃ ᐋᖅᑭᑦᓱᐃᓪᓗᑎᒃ,” ᐅᖃᖅᓯᒪᔪᖅ ᓯᕗᓕᖅᑎ ᐋᕆᐊᒃ. 
“ᐃᓛᓐᓂᒃᑯᑦ, ᐱᐅᓂᖅᐹᖑᒋᐊᖃᕐᓱᕆᔭᐅᕙᒻᒪᑦ ᓄᓇᕗᑦ ᐊᕐᕌᒍᖃᑐᐃᓐᓇᖅᑎᓪᓗᒍ ᖁᓕᓂᒃ. ᓱᓕ ᐊᒥᓱᐊᓗᓐᓂᒃ 
ᐱᔭᑦᓴᖃᖅᑐᒍᑦ, ᑭᓯᐊᓂ ᐱᒻᒪᕆᐅᒻᒥᔪᖅ ᐱᓕᕆᐊᕆᓯᒪᔭᕗᑦ ᐃᓱᒪᒌᓐᓇᖃᑦᑕᕐᓗᒋᑦ ᑲᔪᓯᒍᑎᖃᕐᓗᑕᓗ ᓯᕗᒧᑦ,” ᐅᖃᖅᓯᒪᔪᖅ 
ᓯᕗᓕᖅᑎ ᐋᕆᐊᒃ. 
 

ᓯᕗᓕᖅᑎ ᐋᕆᐊᒃ ᐊᔭᐅᖅᑐᐃᒋᐊᓚᐅᖅᑐᖅ ᓈᓚᒋᐊᖅᑐᖅᓯᒪᔪᓂᒃ ᓂᐅᕐᕈᖁᓪᓗᒋᑦ ᓄᓇᕗᒻᒥᒃ ᓇᒻᒥᓂᖅ ᐃᓕᒋᐊᖅᑐᕐᓗᑎᒃ 
ᐃᓱᒫᓘᑎᐅᕙᑦᑐᓂᒃ ᓄᓇᕗᒻᒥᐅᓄᑦ, ᓂᐅᕐᕈᓂᒃᑯᑦ ᑕᑯᒋᐊᕈᓐᓇᖅᑐᑦ ᐅᑭᐅᖅᑕᖅᑐᒥᒃ ᐃᓱᒪᒋᑐᐃᓐᓇᐸᑦᑕᒥᓂᒃ, ᑕᑯᓗᑎᓪᓗ 
ᑐᑭᓯᒃᑲᓐᓂᕐᓗᑎᓪᓗ ᓱᓕᔪᓂᒃ ᓵᖓᔭᐅᕕᒋᔭᑦᑎᓐᓂᒃ. 
 

ᐊᕐᕌᒍᑕᒫᑦ ᓯᒪᓐᔅ ᐅᖃᓕᒪᑎᑦᓯᓂᐅᕙᑦᑐᖅ ᑲᓇᑕᓕᒫᒥ ᑲᓇᑕᒥᐅᓄᑦ ᐱᕕᖃᕐᕕᐅᕙᑦᑐᖅ ᐃᓕᓴᕆᔭᐅᓯᒪᔪᓂᒃ ᑭᒃᑯᑐᐃᓐᓇᕐᓄᑦ 
ᑭᒃᑯᓕᒫᓄᓪᓗ ᐱᒍᔾᔨᕙᑦᑐᓄᑦ ᐅᖃᐅᓯᖃᕈᓐᓇᕐᓗᑎᒃ ᖃᓄᐃᓕᖓᓕᕐᓂᖓᓂᒃ ᑲᓇᑕᒥ ᑲᑐᔾᔨᖃᑎᒌᑦᑎᐅᔪᑦ, ᐊᒻᒪᓗ 
ᐱᕕᖃᕐᕕᐅᓪᓗᓂ ᑲᓇᑕᒥᐅᑕᕐᓄᑦ ᐃᓱᒪᑦᓴᖅᓯᐅᕈᑎᖃᕈᓐᓇᕐᓗᑎᒃ ᐊᐱᖅᑯᑎᒋᓗᐊᖅᐸᑦᑕᖏᓐᓂᒃ. 
 

### 
 
ᑐᑭᓯᒋᐊᒃᑲᓐᓂᕈᒪᒍᕕᑦ, ᑐᑦᓯᕋᕈᒪᒍᕕᓪᓘᓐᓃᑦ ᐊᔾᔨᖓᓂᒃ ᓯᕗᓕᖅᑎ ᐋᕆᐊᒃ ᐅᖃᐅᓯᕆᓚᐅᖅᑕᖏᓐᓂᒃ, 
ᖃᐅᔨᒋᐊᕐᕕᒋᒍᓐᓇᖅᑕᐃᑦ: 

 
ᐄᒪᓕ ᕗᑦᔅ 
ᐱᕙᓪᓕᐊᔪᓕᕆᓂᕐᒧᑦ ᑎᑎᕋᖅᑎ 
ᓯᕗᓕᖅᑎᐅᑉ ᐊᓪᓚᕝᕕᖓᓂ 

 (867) 975-5059 
 ewoods@gov.nu.ca 

